
	Државната комисија за спречување на корупцијата работи и своите одлуки ги донесува едногласно со учество на целиот нејзин состав и сите одлуки досега ги има донесено на седници (од февруари 2007 до сега се одржани вкупно 210 седници) по темелно разгледување и аргументирање на секое прашање. Познато е дека претседателот на Дрљавната комисија нема посебни овластувања па оттаму прашањата што се однесуваат на нејзината работа Државната комисија ги прима како прашања кон целата Државна комисија.
	На посоченото во врска со ревизорските извешати треба да се има предвид фактот дека Државниот завод за ревизија своите извештаи ги објавува јавно и по сопствено наоѓање ги доставува до повеќе институции, посочувајки на состојби од нивна надлежност, што значи секоја институција извештаите ги гледа и може да ги користи од аспект на свое надлежно постапување. Во таа смисла ДКСК во врска со извештаите, дополнително обезбедувајќи соодветни информации и докази, гради иницијативи меѓу кои оние за кривично гонење му ги упатува на единствено надлежниот државен орган-Јавниот обвинител, кој решава дали ќе поведе истражно- обвинителска постапка или не.

	Како потврда за работата на Државната комисија е податокот дека во изминатите 2 и пол одини од вкупно поднесените 44 иницијативи со сомнеж за кривични дела од коруптивен карактер, 14 се во врска со ревизорските извештаи. Што се однесува до извештаите споменати во пратеничкото прашање Државната комисија го заврши постапувањето по трите ревизорски извештаи на Министерството за транспорт и врски и својата одлука ја објави на ВЕБ страната, а за другите случаи постапките се во тек и откако ќе бидат завршени одлуките ќе бидат на истиот начин јавно објавени.
	Околу споменатата јавна набавка на Министерството за внатрешни работи, Државната комисија донесе одлука и истата ја објави на својата ВЕБ страница.
	Во врска со прашањето "за што ве плаќаат македонските граѓани од своите џебови" ДКСК ја користи можноста да го соопшти фактот дека како материјален ефект од нејзиното постапување и тоа само за 6 предмети покренати од ДКСК за кои досега има повратна информација, во државната каса се слеани над 77.000.000. денари по основ на неплатени даноци и непријавени и неоданочени приходи.Тоа споредено со целиот годишен буџет на ДКСК значи реализација на износ на 4 до 5  нејзини годишни буџети.
	Државната комисија како надлежна институција за спроведување на Законот за спречување судир на интереси повеќе пати досега има дадено аргументиран одговор дека кај претседателот на Државната комисија нема никаков судир на интереси. Оваа оценка произлегува од релевантни и проверливи факти. Серијата на најблагоречено неточности и игнорирања на законот во пратеничкото прашање со цел издејствување на спротивна констатација е во функција на континуираната јавна дисквалификација и обид за дискредитација на личноста на претседателот со евидентни кривично правни квалификации и елементи.
	Сето ова е со цел да се врши притисок врз Државната комисија за спречување на корупцијата како институција што е спротивно на Конвенцијата на Обединетите нации против корупцијата ратификувана од Република Македонија. Државната комисија за спречување на корупцијата постапува и ќе постапува во согласност со Законот за спречување на корупцијата од позиција на самостојна и независна институција во вршењето на нејзините законски утврдени надлежности.
